
Аннотация: Аталмыш мақалада адам және азаматтың құқықтары мен 

бостандықтарының шектеу түсінігі мен негіздері мәселелері қарастырылған. Елімізде 
жүзеге асырылып жатқан реформалар жағдайында  адам мен азаматтың құқықтары 
мен бостандықтарын шектеудің теориялық және тәжірибелік мәселелерін жүйелі, 
өзара байланысты зерттеу, қоғамның құқықтық жүйесін жаңарту   мәселелеріне баса 
назар аударылған. 

Түйін  сөздер:  адам,  азамат,  құқықтар, бостандықтар, декларация, міндеттер, 
шектеу, азаматтық қоғам, құқықтық мемлекет,   демократиялық мемлекет, 

заңнама, халықаралық қоғамдастық. 
Аннотация: В данной статье рассмотрены понятия и основы ограничения прав 

и свобод человека и гражданина. В условиях проводимых в стране реформ особое 
внимание уделено вопросам  системного, взаимосвязанного исследования 
теоретических и практических вопросов ограничения прав и свобод человека и 
гражданина, модернизации правовой системы общества. 

Ключевые слова: человек, гражданин, права, свободы, декларация, обязанности, 
ограничение, гражданское общество, правовое государство, демократическое 
государство, законодательство, международное сообщество. 

Abstract: This article discusses the concepts and foundations of restrictions on the 
rights and freedoms of man and citizen. In the context of the reforms carried out in the country, 
special attention is paid to the issues of systematic, interrelated study of theoretical and 
practical issues of limitation of human and civil rights and freedoms, modernization of the legal 
system of society. 

Keywords: individual, citizen, rights, freedoms, Declaration, duties, restriction, civil 

Қазақстан Республикасы демократиялық, зайырлы, құқықтық және 
әлеуметтік мемлекет құру мен демократиялық өзгерістер жолына 
түскендігі тарихи заңдылық десек, Конституциямыздың бірінші бабына 
сәйкес бұл мәселелердің шешіме әсер етуші ең басты құндылықтар – адам 
және адамның өмірі,   құқықтары   мен   бостандықтары   [1]   болып   
табылатындығы   заңды құбылыс. Сайып келгенде, адам  құқықтары 
конституциялық демократияның негізінде жатыр, ол мемлекетпен 
жүргізілетін ішкі және сыртқы саясаттың бағытын ғана емес оның 
мазмұнын анықтайды. 

Азаматтың құқықтары мен бостандықтары негізінде жатқан адамның 



 

негізгі  құқықтары  мен  бостандықтары  мемлекеттің  тікелей  билік  
еркімен құрылмайды. Сондай-ақ, осы мемлекеттік ерік арқылы адамның 
негізгі құқықтары мен бостандықтарының күші жойылуы немесе қажетсіз 
деп жариялануы да мүмкін емес. Осыдан байқайтынымыз, құқықтар мен 
бостандықтардың мойындалуы, сақталуы, кепілдендірілуі мен 
қорғалуының мемлекетке, оның атқаратын міндетіне тәуелділігі, осы 
міндетті орындаудың толықтығына, дұрыстығы мен тиімділігіне тәуелділігі 
айқындайды. Бірақ, екінші жағынан, құқықтық мемлекетте бар нақты 
тәуелділік айқын – адам мен азаматтың құқықтары мен бостандықтары 
қалай сақталатынына, кепілдендірілетініне және қорғалатынына 
байланысты тәуелділік. Яғни, осы құқықтар мен бостандықтардың бір 
мезгілде заңдардың мәнін, мазмұнын және қолданылуын, заң шығарушы 
және атқарушы биліктің, жергілікті өзін-өзі басқарудың қызметін 
анықтайтындығы заңда айқындалған. Осы өзара байланысты екі объективті 
фактор демократиялық мемлекеттің, оның органдарының адам және 
азаматтың құқықтары саласына әсер етуінің негізгі мүмкіндіктерін, 
шектері   мен нысандарын анықтайды. Аталған объективті жағдайларды 
есепке алу мемлекет заңдарының көмегімен адам және азаматтың 
құқықтарын шектеу сияқты теориялық және тәжірибелік мәселені қарау 
кезінде аса қажетті және маңызды болып табылады. 

Құқықтарды пайдалану құқық, ізгілік, ынтымақтастық, адамгершілік 
қағидаларымен қалыптастырылатын, бостандықтың орны мен шектерімен, 
мүмкін болатын шектеулермен айқындалатын адамның жауапкершілігімен 
ұштасады. 

Бұл қағидат Адам құқықтарының жалпыға бірдей 
Декларациясының 29 бабында  тұжырымдалғандай:  «Өз  құқықтары  мен  
бостандықтарын  жүзеге асыру кезінде әрбір адам басқалардың 
құқықтары мен бостандықтарын тиісті 
мойындауды және құрметтеуді қамтамасыз ету және моральдың, қоғамдық 
тәртіптің, демократиялық қоғамдағы жалпы әл-ауқаттың әділ талаптарын 
қанағаттандыру мақсатында  ғана  заңмен  белгіленген шектеулерге  ғана 
ұшырауы тиіс» [2]. 

Құқықтық шектеулер адамның өз пікірлерін кедергісіз ұстану, бұл 
пікірлерді жазбаша, ауызша, баспасөзде немесе өз қалауы бойынша өзге де 
тәсілдермен білдіру құқығын көздейтін «Азаматтық және саяси құқықтар 
туралы» Халықаралық пактінің 19 бабында мазмұндалған. 19 баптың 3- 
тармағында бұл құқықтарды пайдалану ерекше міндет пен жауапкершілік 
жүктейтіні айтылған. Ол заңмен белгіленген және қажетті болып 
табылатын кейбір шектеулермен ұштасуы мүмкін: 

а) басқа адамдардың құқықтары мен беделін құрметтеу үшін; 
б) мемлекеттік қауіпсіздікті, қоғамдық тәртіпті, халықтың 

денсаулығын немесе имандылығын сақтау үшін [3]. 
Азаматтық және саяси құқықтар туралы Халықаралық 

пактіде кемсітушілікке,   дұшпандыққа   немесе   зорлық-зомбылыққа  
арандатушылық болып табылатын антигумандық, аморальдық іс-



 

әрекеттерге – соғысты насихаттауға, кез келген ұлттық, нәсілдік немесе 
діни өшпенділіктің пайдасына тыйым салу мүмкіндігі көзделген. 
Экономикалық, әлеуметтік және мәдени құқықтар туралы Халықаралық 
пакті көрсетілген құқықтардың табиғатымен үйлесімді және 
демократиялық қоғамдағы жалпы әл-ауқатқа ықпал ету мақсатында ғана 
құқықтарды шектеуге жол береді [4]. 

Адам құқықтары мен негізгі бостандықтарын қорғау туралы 
Еуропалық конвенцияның 11 бабының екінші бөлігінде: «Тәртіпсіздік пен 
қылмыстардың алдын алу, адамдардың денсаулығы мен имандылығын 
қорғау немесе басқа тұлғалардың құқықтары мен бостандықтарын қорғау 
мақсатында демократиялық қоғамда мемлекеттің қауіпсіздігі мен қоғамдық 
тыныштық мүддесіне қажет заңмен көзделгендерден басқа аталған бұл 
құқықтарды жүзеге асыру ешқандай шектеулерге ұшырамайтындығы» [5] 
баяндалған. 

ҚР  Конституциясының 39-бабында құқықтар мен  бостандықтарды 
шектеу негіздері белгіленген: «Адамның және азаматтың құқықтары мен 
бостандықтары  конституциялық  құрылысты  қорғау,  қоғамдық  тәртіпті, 
адамның   құқықтары   мен   бостандықтарын,   халықтың   денсаулығы   
мен имандылығын сақтау мақсатына қажетті шамада ғана және тек заңмен 
шектелуі мүмкін» [1]. 

Адамның құқықтары мен бостандықтарын шектеу – кез келген 
мемлекет үшін өткір проблемалардың бірі. Қайсыбір құқық қорғаушылар 
«кез келген мемлекет, тіпті демократиялық мемлекеттердің өзі де адамның 
құқықтарын шектеп, қысым көрсетуге бейім тұрады, құқық 
қорғаушылардың ісі – осы проблемаға қарсы тұру» деп ойлайды [6]. 

Құқықтық  шектеулер  проблемасы  қоғамдағы  адамның 
бостандықтарының шегінен бастау алады. Әлеуметтік басқарудың 
барысында құқықтық шектеулер әртүрлі субъектілерге қолданылған. 
Адамзат қоғамында индивидтің немесе адамдар топтарының белсенділігі 
қоғамға залал келтіріп, ортақ мүдделерге қайшы келетін болса, оған 
шектеулер ежелден-ақ қойылып отырған. Алғашқы қауымдық құрылыс 
қоғамының әлеуметтік нормалары көбіне-көп табу нормасы, тыйым салу 
нормасы, шеңбер нормасы, шектеулер нормасы түрінде болған. Жүріс-
тұрыс нормалары, әсіресе табудың нормалары биологиялық инстинкттерді 
тежеп отыру қажеттігінен туындаған. 

Алғашқы қауымдық құрылыс ыдыраған дәуірде «қолданылып жүрген 
заңға тиісті қағида енгізіп, дәстүр-салттарда қалыптасқан шектеулерді заң 
жүзіндегі шектеулер етіп тіркеу қажеттігі пайда болды». 

Құқық философиясында бостандық шектеулерсіз өмір сүре алмайды, 
өйткені «шын мәніндегі бостандық шекараларын сезіне біледі» деген пікір 
бар. Адамның құқықтарын рұқсаттар мен жүріс-тұрыстағы шексіз 
валюнтаризмнің жиынтығы ретінде пайымдауға болмайды. Бостандықтың 
бассыздықтан айырмасы осында. Осы орайда 1789 жылы қабылданған 
Адам және азамат құқықтарының    француздық    декларациясында    
былай    деп    жарияланды: «Бостандық басқаға залал келтірмейтін 



 

нәрселердің барлығын істеу мүмкіндігінен тұрады: осылайша, әр адамның 
табиғи құқықтарын жүзеге асыруы нақ осындай құқықтарды пайлаланатын 
қоғамның басқа да мүшелерін қамтамасыз ететін шектерде ғана 
шектеледі». Бір адамның бостандығының шекті шекарасы басқа біреудің 
бостандығы болып табылады. Бостандықтардың әрқайсысына міндеткерлік 
сәйкес келеді, ол, мысалы, басқа адамдардың құқығына қол сұқпаудың 
«жалпы мүддесін» сақтап отыру, әдет-салттарға құрметпен  қарау,  басқа  
азаматтардың  мүдделерін  қозғайтын  қандай  да  бір ерікті, әсіресе күш 
қолдану әрекеттеріне жол бермеу түрінде болады. 

Нақ сондықтан да қазіргі кезеңде құқықтар мен бостандықтарды 
түсіну оң және табиғи-құқықтық түсініктерді біріктіретін кешенді 
көзқарасқа келіп тіреледі. Өйткені адамның бостандығын, егер оған заңмен, 
оң тұрпатты құқықпен кепілдік берілмесе, іс жүзіне асыру мүмкін емес, ал 
оң тұрпатты құқықтың рухани негізі, моральдық-этикалық күші табиғи 
құқықта жатыр. Аталған екі көзқарас бірін бірі толықтырып тұрады және 
де ол мынадан көрінеді. Заңдарда (оң тұрпатты құқықта) идеялар, 
қағидаттар, әділдік, бостандық, теңдік, сондай-ақ адамгершілік талаптары 
туралы жалпы адами ұғымдар бекіндіріледі. 

Сөйтіп, құқықтық бостандық дегеніміз – бұл адамның білгілі бір 
жүріс- тұрыс  нұсқасының  сырттай,  объективтік  қажеттігін  сезінуі  және  
соған  сай әрекет ету мүмкіндігі. 

Егер құқық жеке тұлғаны мемлекеттік өкіметтің озбырлығынан 
қорғау құралы болса, құқықтар мен бостандықтарды шектеу қоғамды, 
басқа адамдардың құқықтары мен бостандықтарын (мүдделерін) құқық 
пайдаланушының өзбырлығынан қорғауға арналған. Мұндай шектеулердің 
пайда болуын көпшілік мүдделерді қамтамасыз ету мақсатында халық өз 
бостандығының бір бөлігін о бастан-ақ мемлекетке беруімен түсіндіруге 
болады. Бұдан шығатын қорытынды – құқық пен бостандықтың өздері 
секілді, құқықтарды шектеудің пайда болуы да табиғи іс. 

Осыған  орай  адамзат  қоғамында  құқықтық  шектеулердің  
қажеттігін жоққа шығаруға болмайды. Қазіргі кезеңде қоғам дамуының 
қалыпты үдерісі азаматтардың құқықтарын жүзеге асыру барысында 
оларға шектеулер қойып отыру қажеттігін мемлекеттен талап етеді. 
Мемлекеттің мұндай іс-әрекеттерін қоғамдағы бостандықтың өлшемін 
өркениетті жолмен реттеп отыру тәсілі деп. білеміз. 

Құқықтық шектеулер – құқықтық реттеудің қажетті құралы. Оның 
мақсаты құқықты иеленушінің өзі үшін де, сондай-ақ басқа адамдар, 
тұтастай алғанда қоғам үшін де теріс салдарға соқтыруы мүмкін іс-
амалдарды тежеп отыру болып табылады. Құқықтық шектеулер қоғамдық 
қатынастарды реттеп отыру мақсатында белгіленеді және прескриптивтік 
(басқарушылық) сипатта болады. Сондықтан да құқықтық шектеулер 
объективті сипатта болады, олар түптеп келгенде қоғамның әлеуметтік-
пайдалы мүдделерін қамтамасыз етуге бағытталған. 

 

 

Пайдаланған әдебиеттер тізімі 

